
sþ. 515. Tillaga til þingsályktunar [231. mál]
um verðjöfnun og aðstöðujöfnun.

Flm.: Lúðvík Jósepsson, Helgi F. Seljan.

Alþingi ályktar að fela ríkisstjórninni að gera eftirfarandi ráðstafanir til þess
að tryggja verðjöfnun á rafmagni og símagjöldum og á flutnings- og fargjöldum:

1. Að koma á fullkomlega samræmdu verði á rafmagni frá almenningsveitum
fyrir árslok 1977, þannig að tryggt sé að verð á raforku til heimilisnotkunar
og til iðnaðar og annarar almennrar notkunar verði hið sama um allt land.

2. Að samræma símagjöld um allt land fyrir árslok 1977, þannig að landið allt
verði eitt verðlags svæði og enginn munur verði gerður á landssímagjöldum
innnanlands, vegna fjarlægðar milli staða.

3. Að taka upp samningaviðræður við þá aðila, sem flytja meginhlutann af vörum
til landsins, með það fyrir augum að fá þá til að tryggja sama flutningsgjald
fyrir vörur fluttar til landsins, til allra helstu hafna í landinu.

Fáist ekki samkomulag um slíkt fyrirkomulag, þá leiti ríkisstjórnin eftir nauð-
synlegum lagaheimildum til að ná því marki, strax og Alþingi kemur saman á
næsta hausti.

4. Að taka upp samninga við Flugfélag Íslands og önnur flugfélög, sem annast
farþegaflug innanlands, um nýtt fyrirkomulag um ákvörðun fluggjalda sem
miði að samræmingu flugfargjalda þannig að fargjöld lækki á lengri flugleiðum
og verði sem jöfnust.



Greinargerð.
Miklar umræður hafa átt sér stað um byggðastefnu og byggðamál og um þann

óréttláta aðstöðumun, sem ýmsir landsmenn eiga við að búa vegna búsetu sinnar.
Allir stjórnmálaflokkar viðurkenna í orði, að það sé óréttlátt að ríkið eða

opinherir aðilar veiti almenna þjónustu með þeim hætti að misgera í verðlagningu
íbúum landsins eftir því hvar þeir eru búsettir. En þrátt fyrir slíkar viðurkenningar
í orði er það óumdeilanleg staðreynd, að þannig er þó staðið að opinberri þjónustu
í ýmsum greinum.

Sem dæmi um slíkt má nefna þjónustu Landssímans og þjónustu opinberra
rafmagnsveitna.

Misrétti af slíku tagi er að finna í mörgum greinum.
Með tillögu þeirri, sem hér er flutt, er lagt til, að Alþingi leggi fyrir ríkisstjórn-

ina að leiðrétta þetta herfilega misrétti í tveimur mikilvægum greinum, þ. e. a. s.
varðandi raforkuverð og símagjöld. Misrétti vegna búsetu verður að leiðrétta. Ljóst
er að í þeim efnum verður ekki allt leiðrétt i einu. Hér er þvi lagt til að hefjast handa
með Því að leiðrétta hið hróplega misrétti sem nú er ríkjandi í raforkuverði og í
símajöldum eftir búsetu manna.

í þessum efnum er auðvelt að koma leiðréttingum fram. Almenningsrafveitur eru
nær allar í eign ríkisins, ýmist að fullu eða að svo miklu leyti, að í rauninni þarf aðeins
ákvörðun ríkisstjórnar til að tryggja sama raforkuverð til allra landsmanna, óháð
búsetu. Nú er innheimtur sérstakur skattur til jöfnunar á raforkuverði. En þrátt fyrir '
hann er það staðreynd, að verð á raforku til heimilisnotkunar er enn miklu hærra
frá Rafmagnsveitum ríkisins en t. d. frá Rafmagnsveitu Reykjavíkur.

Samþykki Alþingi þá tillögu, sem hér er flutt, er auðvelt að koma á jöfnun it
rafmagnsverði fyrir lok þessa árs.

Hið sama er að segja um jöfnun símgjalda. Þar er um að ræða ríkisstofnun.
sem ríkisstjórnin getur falið að breyta verðlagningu hvenær sem er. Það fyrirkomu-
lag, sem nú gildir um landssímagjöld, þ. e. a. s. gjald fyrir símtöl milli símstöðvar-
svæða innanlands, er með öllu óþolandi.

Það hefur Í för með sér að yfirleitt verður fólk úti á landi að greiða margfalt hærri
símagjöld en t. d. íbúar Reykjavikursvæðisins, fyrst og fremst vegna þess að á því
svæði eru nær allar opinberar stofnanir og flestar þjónustumiðstöðvar og nær öll
innflutningsverslun landsins.

Með samþykkt þessarar þáltill. væri auðvelt að fá leiðrétt þetta misrétti fyrir
næstu áramót.

Þá er í tillögunni gert ráð fyrir, að ríkisstjórnin taki upp viðræður við stærstu
skipafélögin og flugfélögin um samræmingu á flutningsgjöldum fyrir vörur og a
fargjöldum í flugi, þannig að aðstaða fólks verði sem jöfnust hvar sem búið er it
landinu.

Varðandi þau atriði er leiðréttingin ekki eins auðveld og í sambandi við raf-
magn og símagjöld, en þó er ljóst að ríkisstjórnin getur, ef ekki með samningum
og samkomulagi, þá með lagasetningu, tryggt mikilvægar breytingar til aðstöðu-
jöfnunar einnig ii þessum sviðum.

Með tillögu þessari er lagt til, að Alþingi taki ákvarðanir um aðgerðir í nokkrum
mikilvægum greinum, sem miða að verðjöfnun og aðstöðujöfnun og leiðréttingu á
því misrétti, sem nú er ríkjandi eftir því hvar menn eru búsettir í landinu.


